
   
  

 

 

 

 

 
 

 
Riikksuåvtõõzz asetõs rääuhtum 

jieʹllʼji tueʹjjeem skääđai ooudbeäʹlnn cõggmõõžžâst da koʹrvvummšest 19.1.2023/115 

Riikksuåvtõõzz tuʹmmstõõǥǥ meâldlânji šiõtteet rääuhtum jieʹllʼji tueʹjjeem skääđai ooud-
beäʹlnn cõggmõõžžâst da koʹrvvummšest uvddum lääʹjj (15/2022) 3 §:n 4 momeeʹnt, 12 § 2 
momeeʹnt da 21 § 2 momeeʹnt di riikkveäʹǩǩteäʹǧǧlääʹjj (688/2001) 8 §:n nuäjja: 
 

1 § 

Suåvldemvuâla šiõttõõllmõõžž 

Tõn lââʹssen, mâid rääuhtum jieʹllʼji tueʹjjeem skääđai ooudbeäʹlnn cõggmõõžžâst da 
koʹrvvummšest uvddum lääʹjjest (15/2022) da riikkveäʹǩǩteäʹǧǧlääʹjjest (688/2001) šiõtteet, 
jääʹǩǩtet rääuhtum jieʹllʼji skääđai ooudbeäʹlnn cõggmõõžž kuõskki veäʹǩǩteägga da tõõzz 
õhttneei õõlǥtemvuõđid di kuäʹcǩǩem pieʹzzraajjâmtuejjummšid vuâđđõõvvi 
puäʒʒtäälltuärjjõõzz laʹsǩǩeemnallšem skääđ äärv meäʹrtummša, mâid täʹst asetõõzzâst šiõtteet. 
 

2 § 

Euroopp unioon riikktuärjjõs-šiõttõõllmõõžž suåvvtummuš 

Jieʹllemviõkk-kõõskõs ij vuäǯǯ miõttâd rääuhtum jieʹllʼji tueʹjjeem skääđai ooudbeäʹlnn 
cõggmõõžžâst da koʹrvvummšest uvddum lääʹjj 10 §:st juʹrddum veäʹǩǩtieʹǧǧ, 15 §:st juʹrddum 
koʹrvvõõzz leʹbe 26 §:st juʹrddum tuärjjõõzz mädd- da meäʹcctäällvuuʹd da jânnamvuuʹdi 
riikktuärjjõõzzâst uvddum komissio ǩeâitõõzzi (2022/C 485/01) 23 pääiʹǩest juʹrddum 
vaiggâdvuõđin åårrai põrggsa. Koʹrvvõõzz leʹbe tuärjjõõzz vuäǯǯ kuuitâǥ miõttâd, jõs 
vaiggâdvuõđin åårrmõš lij ǩidd koʹrvveemvuâlast skääđđšõddmõõžžâst. 

Ooudâst 1 momeeʹntest juʹrddum veäʹǩǩtieʹǧǧ, koʹrvvõõzz leʹbe tuärjjõõzz ij vuäǯǯ miõttâd ij-
ǥa miõttum tuärjjõõzz uʹvdded, jõs oocci ij leäkku jääʹǩǩtam måttmi riikk tuärjjõõzz kuõskki 
Euroopp unioon šiõtlmi suåvvtummšest uvddum lääʹjj (300/2001) 1 §:st juʹrddum tuärjjõõzz 
västtpeʹrrjemtuʹmmstõõǥǥ. 

Jieʹllemviõkk-kõõskõõzz âlgg õlmstâʹtted aalmilaž teâttneeʹttest teâđaid 1 momeeʹntest 
peäggtum ǩeâitõõzzi 112 pääiʹǩest juʹrddum teâđain. 
 

3 § 

Veäʹǩǩtieʹǧǧ miõttmõš 

Veäʹǩǩtieʹǧǧ miõttmõš vuâđđââvv obbtuʹmmjõʹsse da aʹrvvõʹsse ooudbeäʹlnn cõggi tååimai 
vuõrddum vaaiktemvuõđâst, kuullviõkkšõsvuõđâst da čõõđtemââʹntemvuõđâst rääuhtum 
jieʹllʼji tueʹjjeem skääđai uuʹcceem diõtt. 

Veäʹǩǩtieʹǧǧ vueiʹtet miõttâd, koon tååim tillʼlâʹvve ooʒʒi vuäʹmstummšest åårrai voudda leʹbe 
päikka leʹbe nuuʹbb vuäʹmstem voudda leʹbe päikka, jõs veäʹǩǩtieʹǧǧ oocci lij vuäǯǯam toimmu 
vuäʹmsteei ǩeerjlaž miâsttmõõžž. 

Veäʹǩǩtieʹǧǧ miõttmõõžž oudldõssân lij lââʹssen, što tååim rääuhtum jieʹllʼji tueʹjjeem skääđai 
ooudbeäʹlnncõggmõššân vuâđđâʹvve plaaʹne. 

Veäʹǩǩtieʹǧǧid ij vuäǯǯ kuuitâǥ miõttâd seämmaid tuärjjõsââʹnteei kuulid: 

1) kook liâ čuäʹjtum vuuʹdest viõǥǥâst åårrai pirrõskoʹrvvõõzzâst uvddum riikksuåvtõõzz 
asetõõzz  (235/2015) meâldlaž pirrõs-suåppmõõžžâst kuõrgg-, čuânj- da njuhččpeäldai 
tuõʹllʼjummša; 

2) koid leät miõttum jiâ-puuʹtʼtemnallšeeʹm investâsttmõõžžid kuõskki koʹrvvõõzzâst uvddum 
riikksuåvtõõzz asetõõzz (238/2015)  meâldlaž koʹrvvõõzz; 

3) koid leät vuõǯǯum mâid-ne jeeʹres ǥu 1 leʹbe 2 pääiʹǩest juʹrddum õõlmlaž tuärjjõõzz. 
 

4 § 

Veäʹǩǩtieʹǧǧ jäänmõsmieʹrr 

Miõttâmvuâla veäʹǩǩtieʹǧǧ vuäzzõs priimmâmvuâlain obbkuulin vuäǯǯ leeʹd jäänmõsân 80 
proseeʹnt, ǥõõi ij täʹst čoʹrstummša leäkku mii-ne jeäʹrab mäinn haʹŋǩǩõõzz čõõđtem-maall leʹbe 
pääiʹǩ miârkteei luâttäärvai diõtt. Takai jeäʹrab määin vuâđald veäʹǩǩteäʹǧǧ vuäǯǯ leeʹd 
jäänmõsân 100 proseeʹnt priimmâmvuâlain obbkuulin. 
 

5 § 

Plaan veäʹǩǩtieʹǧǧ âânnmõõžžâst 

Veäʹǩǩtieʹǧǧ ooʒʒi âlgg raajjâd 3 § 3 momeeʹntest juʹrddum plaan, koʹst âʹlǧǧe čiõʹlǧǧeed teâđ 
skääđ tueʹjjeem rääuhtum jieʹllišlaajin, skääđai veeidasvuõđâst da ääiʹjest di 
veäʹǩǩteäʹǧǧooccmõõžžâst juʹrddum tååimain. 
 

6 § 

Ǩeeʹrjtueʹllʼjõsõõlǥtemvuõtt 

Veäʹǩǩteäʹǧǧvuäǯǯai âlgg ââʹnned samai täʹrǩǩ ǩeeʹrjtueʹllʼjõs plaan čõõđtummšest. 
Ǩeeʹrjtueʹlljõõzz âlgg ââʹnned seʹst vuʹvdd- da päiʹǩǩpuõđlaž pââjaspiijjmõõõžžid piiʹri-iiʹjji 
šõddi tååimain, tõi čõõđtemääiʹjest, pešttmõõžžâst da tååimai vaaiktõõzzâst pirrõʹsse. 
 

7 § 

Teâđai iʹlmmtõs- da seeiltemõõlǥtemvuõtt 

Jieʹllemviõkk-kõõskõõzz âlgg raaukeen tååimted mädd- da meäʹcctäällministeriaaʹje 2 § 1 
momeeʹntest peäggtum ǩeâitõõzzi 650 pääiʹǩest juʹrddum eeʹǩǩčiõlǥtõõzz õõlǥtem teâđaid 
rääuhtum jieʹllʼji tueʹjjeem skääđai ooudbeäʹlnn cõggmõõžžâst da koʹrvvummšest uvddum lääʹjj 
nuäjja miõttâmvuâlai veäʹǩǩtieʹǧǧi da koʹrvvõõzzi beäʹlnn. 

Jieʹllemviõkk-kõõskõõzz âlgg iʹlmmted mädd- da meäʹcctäällministeriaaʹje teâđaid Euroopp 
unioon tåimmjummšest tueʹjjuum suåppmõõžž 107 da 108 artikla suåvvtummšest 
vääʹnnmiârktõõzzlaž tuärjjõʹsse kueʹllšeeʹllem- da čääʹccšâddeemsueʹrjest uvddum komissio 
asetõõzz (EU) N:o 717/2014 nuäjja miõttum tuärjjõõzzin meersaž jäänmõsraaj kuõskki 
õõlǥtemvuõđi vuåppmõššân. 

Jieʹllemviõkk-kõõskõõzz âlgg seeilted teâđaid 1 momeeʹntest peäggtum lääʹjj meâldlaž 
veäʹǩǩteäʹǧǧ- da koʹrvveemtuʹmmstõõǥǥin di kõʒʒlååʹdd pieʹzzraajjâmtuejjummšid vuâđđõõvvi 
kueʹlltäälltuärjjõstuʹmmstõõǥǥin lååi eeʹjj ääiʹj. 
 

8 § 

Pieʹzzraajjâmkruuggpuõđlaž puäʒʒtäälltuärjjõs 

Kuäʹčǩǩem pieʹzzraajjâmkruuggstes porrmõššân ââʹnnem puõccui laʹsǩǩeemnallšem skääđ 
ärvv ǩeärddõõzzin õhtt lij 971 euʹrred. 
 

9 § 

Viõʹǩǩešõddmõš 

Tät asetõs šâdd viõʹǩǩe 1 peeiʹv täʹlvvmannust 2023. 

